
ანოტაცია. სტატიაში შესწავლილია ეკონომიკის მანუფაქტურიზაციის არსი, რომლის 
თანახმადაც ეროვნული ეკონომიკაში იზრდება დამამუშვაბელი მრეწველობის 
მნიშვნელობა. გაანალიზებულია ამ პროცესის განმაპირობებელი ფაქტორები. კერძოდ, 
დასაბუთებულია, რომ ეკონომიკის მანუფაქტურიზაცია პანდემიით, ომებით და 
ეკონომიკური სანქციებით გამოწვეული მიწოდების გლობალური ჯაჭვების წყვეტითაა 
განპირობებული. ამ ჯაჭვების მდგრადობის ასამაღლებლად ფრენდშორინგი, ნიაშორინგი 
და ინშორინგი გამოიყენება. ეს უკანასკნელი კი თავის თავში რეშორინგს მოიცავს. 
ფაქტობრივად, ეკონომიკის მანუფაქტურიზაციამ გლობალური ხასიათი შეიძინა.  ცალკე 
გაანალიზებულია აშშ-ის პრეზიდენტ დონალდ ტრამპის მიერ ინიცირებული სავაჭრო ომი, 
რასაც საფუძვლად ე.წ. „MAGAნომიკა“ დაედო. ფაქტობრივად ამ უკანასკნელის თეორიულ 
საფუძველს „თანამედროვე მერკანტილიზმი“ ქმნის და მისი მიზანი აშშ-ის ეკონომიკის 
მანუფაქტურიზაციის დონის ამაღლებაა. „MAGAნომიკის“ თეორიული ბაზა იმდენად 
სუსტია, რომ, დიდი ალაბათობით, აშშ-სთვის და მისი სავაჭრო პარტნიორებისთვის 
უმთავრესად უარყოფითი შედეგების მომტანი იქნება.  

 
საკვანძო სიტყვები: ეკონომიკის მანუფაქტურიზაცია, გლობალიზაცია, მოწიდების 

გლობალური ჯაჭვები, პანდემია, ომები, ეკონომიკური სანქციები, MAGAნომიკა, 
მერკანტილიზმი. 

შესავალი 

 

დამამუშავებელი მრეწველობის როლი ეკონომიკაში სხვადასხვა ეპოქაში 

არაერთმნიშვნელოვანი იყო. შესაბამისად, იცვლებოდა ეკონომიკის ამ დარგის გლობალური 

გეოგრაფიული განფენილობაც. კაპიტალიზმის ჩასახვისა და განვითარების საწყის ეტაპზე 

დამამუშავებელი მრეწველობა, როგორც წესი, ქვეყნის ეკონომიკური სიძლიერის უმთავრეს 

საფუძველს ქმნიდა. XX საუკუნის მეორე ნახევარში კი თანდათანობით მოხდა ეკონომიკის 

ამ დარგის საწარმოების განვითარებული ეკონომიკის მქონე ქვყნებიდან განვითარებადი 

ეკონომიკის მქონე ქვეყნებში გადატანა, რაც, უმთავრესად, წარმოების ხარჯების 

შემცირებით აიხსნება. 

როგორც ცნობილია, სამრეწველო საწარმოების განვითარებული ეკონომიკის მქონე 

ქვეყნებიდან განვითარებად ქვეყნებში გადატანა „დეინდუსტრიალიზაციის“ სახელითაა 

ცნობილი. 

XXI საუკუნის 20-ან წლებში კი დაიწყო ამ პროცესის საწინააღმდეგო მოძრაობა. 

კერძოდ, სახეზეა დამამუშავებელი მრეწველობის საწარმოების განვითარებული 

ეკონომიკის მქონე ქვეყნებში გადატანა, ანუ ეკონომიკის მანუფაქტურიზაცია (Papava, 2026). 

წინამდებარე სტატიის მიზანია, ეკონომიკის მანუფაქტურიზაციის არსში, მიზეზბსა და 

მათთან დაკავშრებულ პრობლემებში გარკვეული სიცხადის შეტანა. 

უწინარეს ყოვლისა, კი აუცილებელია ზოგიერთ ტერმინოლოგიურ საკითხში 

გარკვეული სიცხადის შეტანა. 

 

ტერმინების „მანუფაქტურის“ და „მანუფაქტურიზაციის“ შესახებ 

 

ქართულ ენაში ტერმინ „მანუფაქტურის“ ქვეშ, ტრადიციულად, კაპიტალისტური 

წარმოების ის ისტორიული ფორმა იგულისიხმება, რომელიც ხელოსნობაზე, ხელით 

შრომასა და შრომის დანაწილებაზეა დაფუძნებული, და რომელიც მსხვილი მანქანური 

ინდუსტრიის წინამორბედი იყო. საყურადღებოა, რომ ტერმინ „მანუფაქტურის“ ამგვარი 

გააზრება სრულ თანხვერდაშია მისი გამოყენების ინგლისურენოვან, თუ რუსულენოვან 

პრაქტიკასთან. 

იმავდროულად, აღსანიშნავია, რომ, ქართული და რუსული ენებისგან განსხვავებით, 

ინგლისურ ენაში გამოიყენება ორი ტერმინი – „manufacture“ და „manufacturing“, 

რომელთაგანაც პირველი ნიშნავს „მანუფაქტურას“ (ზემოთ მოყვანილი შინაარსით), ხოლო 

მეორე კი – დამამუშავებელ მრეწველობას. 

ყველა ეკონომიკური საქმიანობის საერთაშორისო სტანდარტული სამრეწველო 

კლასიფიკაციის (International Standard Industrial Classification of All Economic Activities – ISIC) 

თანახმად, კი ტერმინი „manufacturing“ (ანუ „დამამუშავებელი მრეწველობა“) 

განისაზღვრება, როგორც ისეთი წარმოება, რომლებშიც ხდება მასალების ან კომპონენტების 

ფიზიკური ან ქიმიური გარდაქმნა ახალ პროდუქტებად (WB, n/d). ეს მასალები, როგორც 

წესი, სოფლის მეურნეობის, სატყეო მეურნეობის, თევზჭერის, სამთომოპოვებითი და ა.შ. 

პროდუქტებია; ამიტომ, საქონლის მნიშვნელოვანი შეცვლა, განახლება ან რეკონსტრუქცია 

ზოგადად „მანუფაქტურულ“ პროცესად („manufacturing“) ითვლება (UN, 2008, p. 85). 

აქედან გამომდინარე, მაშინ როდესაც განვიხილავთ ეკონომიკის სექტორულ 

სტრუქტურაში დამამუშავაბელი მრეწველობის როლის ამაღლებას, რაც გამოიხატება 

ქვეყნის მთლიან სამამულო პროდუქტში მისი წილის ზრდაში, ასევე ეკონომიკის ამ 

სექტორში დასაქმებულთა რიცხოვნობის მატებაში, ამ პროცესს „ეკონომიკის 

მანუფაქტურიზაციას“ („manufacturization of the economy“) ვუწოდებთ (Papava, 2026). 

საყურადღებოა, რომ სამეცნიერო ლიტერატურაში ტერმინი „მანუფაქტურიზაცია“ 

ადრეც გამოიყენებოდა, თუმცა განსხვავებული შინაარსით (მაგალითად, Le, 2014; Levendel, 

1991; Ye et al., 2012). 

ეკონომიკურ ლიტერატურაში ასევე გამოიყენება ტერმინი „მანუფაქტურინგიზაცია“ 

(„manufacturingization“), როცა საუბარია მომსახურების სექტორში დამამუშავებელი 

მრეწველობის მეთოდების გამოყენებაზე, ან, მომსახურების სექტორის იმგვარ 

გაფართოებაზე, როცა ის უშუალოდ ურთიერთმოქმედებს დამამუშავებელ 

მრეწველობასთან, ან, როდესაც დამამუშავებელი მრეწველობის ელემენტების 

მომსახურების სექტორის გარკვეულ სეგმენტებთან ინტეგრაცია ხდება (მაგალითად, Zhang 



 

16 
 

SJSU 
სამცხე-ჯავახეთის  
სახელმწიფო უნივერსიტეტი  

 
et al., 2025, p. 27). ბუნებრივია, რომ ერთმანეთში არ უნდა აგვერიოს „ეკონომიკის 

მანუფაქტურიზაცია“ და „მომსახურების მანუფაქტურინგიზაცია“. 

აქვე იმ გარემოებასაც უნდა გაესვას ხაზი, რომ მიუხედევად იმისა, რომ ტერმინები 

„ინდუსტრიალიზაცია“ და „მანუფაქრტურიზაცია“ მსგავსი შინაარსობრივი დატვირთვისაა, 

მათ შორის მნიშვნელოვანი განსხვავება მაინც არსებობს, რადგანაც პირველი ტერმინი მთელ 

მრეწველობას მოიცავს, მაშინ როცა მეორე მხოლოდ დამამუშავებელი მრეწველობის 

საზღვრებით შემოფარგლება. 

 

ჰიპერგლობალიზაციის დასასრული და  

ეკონომიკის მანუფაქტურიზაციის გამომწვევი მთავარი მიზეზები 

 

ისტორიულად განვითარებული ქვეყნებიდან განვითარებად ქვეყნებში 

დამამუშავებელი მრეწველობის საწარმოების მასობრივი გადატანა 1960-იანი წლების 

ბოლოს და 1970-იანი წლების დასაწყისში დაიწყო. ამ პროცესს განსაკუთრებით ხელს 

გლობალური ლოგისტიკური სისტემების განვითარება უწყობდა, რაც მიწოდების 

გლობალური ჯაჭვების მთლიანობისთვის ინფრასტრუქტურულ საფუძველს ქმნიდა. 

საყურადღებოა, რომ დეინდუსტრიალიზაცია არა მარტო განვითარებული ეკონომიკის 

მქონე ქვეყნებში, არამედ ზოგიერთ განვითარებად ქვეყანაშიც განხორციელდა. ამ, ე.წ. 

„ნაადრევმა დეინდუსტრიალიზაციამ“ ამ ქვეყნებისთვის, როგორც წესი, უარყოფითი 

ეკონომიკური (მაგალითად, ეკონომიკური ზრდის შემცირება) და პოლიტიკური 

(მაგალითად, დემოკრატიული ჩავარდნა) შედეგები გამოიღო (Rodrik, 2015). 

დეინდუსტრიალიზაციის პროცესში, განვითარებული ეკონომიკის მქონე ქვეყნებში 

პრიორიტეტი ისეთი დარგების განვითარებას მიენიჭა, როგორიცაა ფინანსები, 

მომსახურება, საინფორმაციო ტექნოლოგიები, კონსალტინგი, ინტელექტუალური 

საკუთრება, პლატფორმული ეკონომიკა და სხვ. 

მიწოდების გლობალური ჯაჭვების ფართო ქსელის შექმნამ და საერთაშორისო 

ვაჭრობის ინტენსიფიკაციამ კი, თავის მხრივ, 1990-იანი წლების შუა პერიოდში 

ჰიპერგლობალიზაციის ეკონომიკური საფუძვლების შექმნა განაპირობა (Rodrik, 2011a, pp. 

200-201). 

ჰიპერგლობალიზაციის ეპოქა 2020 წელს ფაქტობრივად COVID-19 პანდემიამ 

დაასრულა. კერძოდ, პანდემიის შეზღუდვის გამო მოხდა მიწოდების გლობალური 

ჯაჭვების წყვეტა (მაგალითად, Spence, 2021). შექმნილი ვითარებიდან გამომდინარე 

ნამდვილად არ არის გასაკვირი, რომ მთელ მსოფლიოში განსაკუთრებული პრიორიტეტი ამ 

ჯაჭვების მდგრადობას მიენიჭა (მაგალითად, Marin, 2021). 

მიწოდების გლობალური ჯაჭვების წყვეტის პრობლემა რუსეთის მიერ უკრაინაში 2022 

წელს დაწყებულმა ომმა და დასავლეთის მიერ რუსეთის წინააღმდეგ შემოღებულმა 

ეკონომიკურმა სანქციებმა კიდევ უფრო გაამწვავა (BBC, 2024). მას შემდეგ კი, რაც 2026 წლის 

თებარვალში აშშ-მა და ისრაელმა დაბომბეს ირანი, ამ უკანასკნელმა ჰორმუზის სრუტე 

გადაკეტა, რამაც მიწოდების გლობალური ჯაჭვებში წყვეტის ახალი ტალღა გამოიწვია 

(მაგალითად, Bakhtiari, 2026). 

აქვე ისიც გასათვალისწინებელია, რომ აშშ-ის პრეზიდენტ დონალდ ტრამპის მიერ 

ინიციირებული სავაჭრო ომი (მაგალითად, Jacoby, 2018) მიწოდების გლობალური ჯაჭვების 

რღვევას ასევე უწყობს ხელს (Papava, Bedianashvili, 2025). 

COVID-19 პანდემიის, ასევე ზემოხსენებული ომების შემდეგ, ცხადი გახდა, რომ 

გლობალიზაციის ისეთი ფორმა, როგორიც ჰიპერგლობალიზაციაა დასრულდა და ის 

გლობალიზაციის ახალმა ფორმამ – კონფრონტაციულმა გლობალიზაციამ ჩაანაცვლა 

(Papava, 2022b). გამოითქვა მოსაზრება, რომ მომავალში ჰიპერგლობალიზაციაზე „უკეთესი 

გლობალიზაცია“ გაბატონდება მსოფლიოში (Rodrik, 2022). ჯერ-ჯერობით კი სახეზეა 

ფაქტი, რომლის თანახმადაც ჰიპერგლობალიზაციის ნაცვლად კონფრონტაციული 

გლობალიზაცია გვაქვს. იმას კი სულაც არ სჭირდება დიდი მტკიცება, რომ 

კონფრონტაციული გლობალიზაცია ჰიპერგლობალიზაციაზე უკეთსესად ნამდვილად ვერ 

ჩაითვლება. 

იმის გათვალისწინებით, რომ გლობალური ეკონომიკისათვის უმთავრესი გამოწვევა 

მიწოდების გლობალური ჯაჭვების მდგრადობის შენარჩუნებაა, ჩემი აზრით, 

კონფრონტაციული გლობალიზაციას დიდი ალბათობით გლობალიზაცია ეკონომიკური 

უსაფრთხოების გათვალისწინებით ჩაანაცვლებს (Papava, 2022a). 

გლობალური ეკონომიკური უსაფრთხოების ერთ-ერთ მნიშვნელოვან საფუძველს კი 

მიწოდების გლობალური ჯაჭვების მდგრადობა განაპირობებს. 

იმისათვის რომ მიღწეულ იქნას მიწოდების გლობალური ჯაჭვების მდგრადობა 

გამოიყენება შემდეგი მიდგომები (Ellerbeck, 2023): 

 „ფრენდშორინგი“ (friendshoring), ანუ მიწოდების ჯაჭვების მეგობარ ქვეყნებში 

გადამისამართება; 

 „ნიაშორინგი“ (nearshoring), ანუ კომპანიის მიერ თავის ოპერაციების მეზობელ 

ქვეყანაში გადატანა, რომელთანაც, როგორც წესი, საერთო საზღვარი აქვს; 

 „რეშორინგი“ (reshoring), როდესაც ბიზნესი მშობლიურ ქვეყანაში ბრუნდება. 

ამ ჩამოთვლილ მიდგომებთან ერთად ასევე გამოიყენება „ინშორინგი“ (inshoring), 

რომელიც, ჩემი აზრით, შეცდომითაა გაიგივებული „რეშორინგთან“ (Ellerbeck, 2023), 

რადგანაც „ინშორინგი“ არა მარტო „რეშორინგს“ მოიცავს, არამედ ისეთ პროცესსაც 

გულისხმობს, როდესაც სხვა კომპანიები, რომლებიც ადრე არ იყვნენ მოცემულ ქვეყანაში, 

ასევე ირჩევენ იქ ოპერაციების დაწყებას (Papava, 2025). 

აუცილებელია იმის ხაზგასმა, რომ, ჯერ კიდევ 15 წლის წინ ეკონომიკის 

მანუფაქტურიზაცია, განსაკუთრებით განვითარებად ქვეყნებში ითვლებოდა დასაქმების 

ზრდის, შრომის მწარმოებლურობის ამაღლების და, ზოგადად  მაღალი ეკონომიკური 

ზრდის მიღწევის წინაპირობად (Rodrik, 2011b). ეკონომიკაში განხორციელებულმა 

ტექნოლოგიურმა ცვილებებმა კი დაადასტურა, რომ ამ მიზნების მისაღწევად სულაც არ 

არის საჭირო ეკონომიკის მანუფქტურიზაციის სტიმულირება, რადგანაც ეკონომიკის სხვა 

სექტორები ამ კუთხით ბევრად უფრო შთამბეჭდავ შედეგებს იძლევა (Rodrik, 2026).  

კონფრონტაციული გლობალიზაციის პირობებში ეკონომიკის მანუფაქტურიზაცია არა 

უშუალოდ დასაქმების ზრდის, თუ ეკონომიკური ზრდის ამაღლებაზე, არამედ სულ სხვა 

ამოცანის გადაჭრაზეა ორიენტირებული. კერძოდ, ეს ამოცანა მიწოდების გლობალური 

ჯაჭვების მდგრადობის შენარჩუნებაა. 

„MAGAნომიკა“, აშშ-ის ეკონომიკის მანუფაქტურიზაცია და 

„თანამედროვე მერკანტილიზმი“ 

 

ზემოთ უკვე აღინიშნა, რომ აშშ-ის პრეზიდენტ დონალდ ტრამპის მიერ სავაჭრო ომი 

იქნა ინიციირებული, რასაც საფუძვლად ე.წ. „MAGAნომიკა“ („MAGAnomics“) დაედო 

(მაგალითად, Haldar, 2025; Mulvaney, 2017). „MAGA“ იშიფრება, როგორც „Make America Great 

Again“, ანუ „გავხადოთ ამერიკა ისევ ძლიერი“. 

MAGAნომიკის მიზანია, რომ აშშ-ში ინშორინგის საფუძველზე განხორციელდეს 

დამამუშავებელი მრეწველობის ზრდა, რამაც ამრიკის ეკონომიკის გაძლიერება უნდა 

გამოიწვიოს. 

თავის მხრივ, იმისათვის, რომ ინშორინგი მართლაც განხორციელდეს აუცილებელია 

იმპორტის შემცირება და აშშ-ში ბიზნესის წარმართვის მიმზიდველობის გაზრდა. ამ 

მიზნით, MAGAნომიკის თანახმად გამოყენებულ უნდა იქნეს იმპორტის გადასახადი, 

რომელიც უმთავრესად უნდა დაუწესდეს იმ ქვეყნებიდან განხორციელებულ იმპორტს, 

რომლებთანაც აშშ-ს უარყოფითი სავაჭრო ბალანსი აქვს (Mulvaney, 2017). 

ამრიგად, იმპორტის გადასახადის შემოღება არის ის უმთავრესი ინსტრუმენტი რამაც 

აშშ-ის ეკონომიკის მანუფაქტურიზაცია უნდა უზრუნველყოს (Papava, 2025). 

სწორედ MAGAნომიკის საფუძველზე გამოირიცხა აშშ-ისათვის ფრენდშორინგი და 

ნიაშორინგი. მართლაც, ფრენდშორინგის გამორიცხვის თვალსაჩინო მაგალითია აშშ-ის 

მიერ იმპორტის გადასახადის შემოღება ისეთი ტრადიცული პარტნიორების მიმართ 

როგორიც დიდი ბრიტანეთი (მაგალითად, McKiernan, 2025) და ევროკავშირია (მაგალითად, 

Grzana, Ilzetzki, 2025). რაც შეეხება ნიაშორინგს, მისი გამორიცხვის საუკეთესო მაგალითია, 

იმპორტის გადასახადის შემოღება აშშ-ის უშუალო მეზობლების – კანადისა და მექსიკის 

მიმართ (WH, 2025). 

ბუნებრივად იბადება კითხვა იმის შესახებ, თუ რა არის აშშ-ის ეკონომიკის 

მანუფაქტურიზაციის თეორიული საფუძველი? 

იმის გათვალისწინებით, რომ აშშ-ის ეკონომიკის მანუფაქტურიზაციის უმთავრესი (და 

პრაქტიკულად ერთადერთი) ინსტრუმენტი იმპორტის გადასახადის დაწესებით 

ინშორინგის სტიმულირებაა, ბუნებრივია, რომ ეს მიდგომა მერკანტილიზმთან 

დავაკავშიროთ (მაგალითად, Barro, 2019). 

საყურადღებოა, რომ მერკანტილიზმი, როგორც ასეთი, ჯერ კიდევ XVIII საუკუნეში 

ადამ სმითის მიერ საფუძვლიანად იქნა გაკრიტიკებული (მაგალითად, Warlow et al., 2007).  

არანაკლებ მნიშვნელოვანია ის გარემოება, რომ MAGAნომიკა მერკანტილიზმს 

ბოლომდე არ ემთხვევა, რამეთუ მათ შორის მნიშვნელოვანი განსხვავებაცაა. მაგალითად, 

მერკანტილისტური ეკონომიკური პოლიტიკის ეპოქაში მეტროპოლიების მიერ 

კოლონიური რესურსების მოპოვება ფართოდ გამოიყენებოდა, რის შესაძლებლობასაც აშშ 

მოკლებულია, რადგანაც მას კოლონიები, როგორც ასეთი არ გააჩნია (Hoffman, 2025). 

სწორედ იმიტომ, რომ MAGAნომიკა მერკანტილიზმს სრულად არ ემთხვევა, MAGAნომიკის 

თეორიულ საფუძველს „თანამედროვე მერკანტილიზმი“ დაერქვა (Jensen, 2024). 

მიუხედავად იმისა, რომ მსოფლიოს მეორე ეკონომიკის მქონე ქვეყანა – ჩინეთი ასევე 

მიიჩნევა მერკანტილისტური პოლიტიკის გამტარებლად (მაგალითად, Subramanian, 2026), 

ეს სულაც არ ამართლებს მსოფლიოს პირველი ეკონომიკის მქონე ქვეყანის – აშშ-ის მიერ 

მერკანტილისტური ინსტრუმენტების გამოყენებას (Andrews, 2025). 

აღსანიშნავია, რომ COVID-19 პანდემიამ ასევე შეუწყო ხელი აშშ-ში „თანამედროვე 

მერკანტილიზმის“, როგორც ასეთის, „გამართლებას“ (Andrews, 2025). რა თქმა უნდა, 

დასავლეთის მიერ უკრაინის ომის გამო რუსეთის წინააღმდეგ დაწესებული გარკვეული 

ეკონომიკური სანქციები ასევე ხელს უწყობს შეერთებულ შტატებში „თანამედროვე 

მერკანტილიზმის“ გაძლიერებას. კერძოდ, რუსული ნავთობის შემძენი ქვეყნების 

წინააღმდეგ იმპორტის გადასახადის მაღალი განაკვეთის შემოღება (მაგალითად, Carvalho, 

2026; Raufoglu, 2026) იდეალურად ჯდება „თანამედროვე მერკანტილიზმის“ ზოგად სქემაში, 

რომლისთვისაც იმპორტის გადასახადის მაღალი განაკვეთის დაწესება ყველაზე 

„პოპულარული“ ინსტრუმენტია. 

მართალია, MAGAნომიკის მიზანი, უწინარეს ყოვლისა, აშშ-ის საგარეო ვაჭრობის 

ბალანსის გაუმჯობესებასთანაა დაკავშირებული, თუმცა ითვლება, რომ მას სხვა ამოცანის 

გადაწყვეტაც შეუძლია. კერძოდ, საქმე ეხება იმპორტის გადასახადის გამოყენებას 

იძულებითი შრომის საწინააღმდეგოდ, რაც ნაკლებადაა მოსალოდნელი (Stiglitz, 2026). 

მსოფლიოს წამყვან ეკონომისტთა დამოკიდებულება MAGAნომიკის მიმართ 

უკიდურესად უარყოფითია, რადგანაც მისი თეორიული საფუძველი („თანამედროვე 

მერკანტილიზმი“) ძალიან შეზღუდული და წინააღმდეგობრივია (Haldar, 2025). 

ეკონომისტებისთვის უკვა კარგა ხანია ცნობილია, რომ ქვეყნის უარყოფითი სავაჭრო 

ბალანსის შემცირებისთვის იმპორტის გადასახადის შემოღება, თუ მისი განაკვეთის ზრდა 

არა თუ არაეფექტიანია, არამედ დამაზიანებელია როგორც სავაჭრო ბარიერების 

დამწესებელი ქვეყნისთვის, ასევე მისი სავაჭრო პარტნიორებისთვის (Rodrik, 2025). 

შედეგად, აშშ-ში დამამუშავებელი მრეწველობის განვითარების პერსპექტივა იმპორტის 

გადასახადის შემოღების და მისი განაკვეთის ზრდის გზით ნაკლებად დამაიმედებლად 

უნდა ჩაითვალოს (Lee, 2025). 

 

დასკვნა 

 

დამამუშავებელი მრეწველობის მნიშვნელობა ეკონომიკაში კაპიტალიზმის ჩასახვისა 

და განვითარების საწყის ეტაპზე საკმაოდ გამოკვეთილი იყო, თუმცა XX საუკენის 60-იანი 

წლების ბოლოს და 70-იანი წლების დასაწყისში დაიწყო ეკონომიკის ამ სექტორის 

საწარმოთა მასობრივი გადატანა განვითარებული ქვეყნებიდან განვითარებად ქვეყნებში.  

COVID-19 პანდემიის შეზღუდვამ მიწოდების გლობალური ჯაჭვების წყვეტა 

გამოიწვია, რის შედეგადაც მთელ მსოფლიოში განსაკუთრებული პრიორიტეტი ამ ჯაჭვების 

მდგრადობას მიენიჭა. ეს პრობლემა კიდევ უფრო გამძაფრდა რუსეთის მიერ უკრაინაში 

დაწყებული ომის, დასავლეთის მიერ რუსეთის წინააღმდეგ შემოღებული ეკონომიკური 

სანქციებისა და აშშ-ისა და ისრაელის მიერ ირანზე განხორციელებული თავდასხმის 

შემდეგ. ამან განაპირობა ის, რომ გლობალურად პრიორიტეტი მიენიჭა დამამუშავებელი 

მრეწველობის საწარმოთა დაბრუნებას იმ ქვეყნებში, საიდანაც ისინი იყვნენ განვითარებად 

ქვეყნებში გატანილნი. პარალელურად მოხდა ამ საწარმოების გადატანა მეგობრულად 

განწყობილ და უშუალო მეზობელ ქვეყნებშიც. 

პროცესს, როცა ქვეყნის ეკონომიკაში იზრდება დამამუშავებელი მრეწველობის 

მნიშვნელობა ეკონომიკის მანუფაქტურიზაცია დავარქვით. 

MAGAნომიკის უმთავრესი მიზნის – აშშ-ში დამამუშავებელი მრეწველობის 

საწარმოების გადმოტანის მისაღწევად, გამოიყენება იმპორტის გადასახადის შემოღება და 

მისი განაკვეთის ოდენობის ზრდა. ამგვარი მიდგომის თეორიულ საფუძველს 

მერკანტილიზმი წარმოედგენს, რომლის სუსტი მხარეებიც ადამ სმითის მიერ ჯერ კიდევ 

XVIII საუკუნეში იქნა მხილებული. 

რადგანაც MAGAნომიკა მხოლოდ ნაწილობრივ ეფუძვნება მერკანტილიზმს, ამან 

განაპირობა ის, რომ MAGAნომიკის თეორიულ საფუძველს „თანამედროვე მერკანტილიზმი“ 

ეწოდა. 

მსოფლიოს წამყვანი ეკონომისტებისთვის აშკარაა, რომ MAGAნომიკა დასახულ მიზანს 

ვერ მიაღწევს და უფრო საზიანო იქნება, როგორც აშშ-ის, ისე მისი ძირითადი სავაჭრო 

პარტინიორებისთვის. 

Summary 
The paper examines the essence of the manufacturization of the economy, whereby the role and 

importance of manufacturing industries in the national economy are increasing, and analyzes the factors 

determining these processes. In particular, it is argued that the manufacturization of the economy is driven 

by disruptions in global supply chains caused by pandemics, wars, and economic sanctions. 

Friendshoring, nearshoring, and inshoring are increasingly being adopted to enhance the resilience of 

these chains, with the latter encompassing reshoring. In this context, the manufacturization of the 

economy has taken on a distinctly global character. The trade war initiated by US President Donald 

Trump, under the banner of so-called “MAGAnomics,” is analyzed separately. Its theoretical foundation 

is rooted in “modern mercantilism,” with the principal objective of increasing the degree of 

manufacturization of the US economy. However, the theoretical basis of MAGAnomics is so weak that 

it will most likely generate predominantly negative consequences for both the US and its trading partners. 

Keywords: Manufacturization of the Economy, Globalization, Global Supply Chains, Pandemics, Wars, 

Economic Sanctions, MAGAnomics, Mercantilism, Modren Mercantilism. 

